
Abstract. The article examines the theoretical foundations and modern approaches to developing 
international marketing strategies in light industry enterprises. The sectoral structure of Uzbekistan’s industrial 
enterprises is analyzed, and a SWOT analysis shows that the key strategic task for domestic enterprises is to 
combine their raw material and production advantages with design, branding, and direct sales.

Keywords: light industry, international marketing, export strategy, digital marketing, sustainable fashion, 
competitiveness.

Annotatsiya. Maqolada yengil sanoat korxonalarida xalqaro marketing strategiyalarini shakllantirishning 
nazariy asoslari va zamonaviy yondashuvlari tadqiq etilgan. O‘zbekiston sanoat korxonalarining tarmoq 
tuzilmasi tahlil qilinib, SWOT-tahlil asosida mahalliy korxonalarning asosiy strategik vazifasi — xomashyo 
va ishlab chiqarish ustunliklarini dizayn, brending va to‘g‘ridan-to‘g‘ri sotuv bilan uyg‘unlashtirish ekanligi 
asoslangan.

Kalit so‘zlar: yengil sanoat, xalqaro marketing, eksport strategiyasi, raqamli marketing, barqaror moda, 
raqobatbardoshlik.

Аннотация. В статье исследованы теоретические основы и современные подходы к 
формированию международных маркетинговых стратегий на предприятиях лёгкой промышленности. 
Проанализирована отраслевая структура промышленных предприятий Узбекистана, и на основе 
SWOT-анализа обосновано, что ключевой стратегической задачей отечественных предприятий 
является сочетание сырьевых и производственных преимуществ с дизайном, брендингом и прямыми 
продажами.

Ключевые слова: лёгкая промышленность, международный маркетинг, экспортная стратегия, 
цифровой маркетинг, устойчивая мода, конкурентоспособность.

K I R I S H
Globallashuv sharoitida milliy iqtisodiyotning raqobatbardoshligi ko‘p jihatdan yuqori qo‘shilgan qiymatli 

tayyor mahsulotlar eksportini kengaytirish qobiliyati bilan belgilanadi. O‘zbekiston uchun yengil sanoat — 
ayniqsa, to‘qimachilik, tikuv-trikotaj, charm-poyabzal va ipak mahsulotlari ishlab chiqarish — ichki xomashyo 
bazasiga tayangan, mehnat talab etuvchi va eksport salohiyati yuqori bo‘lgan strategik tarmoq hisoblanadi.

So‘nggi yillarda mamlakatda paxta xomashyosini to‘liq qayta ishlashga o‘tish, paxta-to‘qimachilik klasterlarini 
joriy etish, tayyor mahsulot ishlab chiqarishni rag‘batlantirish borasida keng ko‘lamli islohotlar amalga oshirildi. 
O‘zbekiston Respublikasi Prezidentining 2022-yil 28-yanvardagi PF-60-son Farmoni bilan tasdiqlangan 
“2022–2026-yillarga mo‘ljallangan Yangi O‘zbekistonning taraqqiyot strategiyasi”da eksport hajmini oshirish 
va sanoatni modernizatsiya qilish ustuvor vazifa sifatida belgilangan 1. Shuningdek, Prezidentning 2019-yil 
16-sentabrdagi PQ-4453-son qarori yengil sanoatni yanada rivojlantirish va tayyor mahsulot ishlab chiqarishni 
rag‘batlantirishga qaratilgan2.

1	 O’zbekiston Respublikasi Prezidentining 2022-yil 28-yanvardagi PF-60-son “2022–2026-yillarga mo’ljallangan Yangi O’zbekistonning 
taraqqiyot strategiyasi to’g’risida”gi Farmoni.

2	  O’zbekiston Respublikasi Prezidentining 2019-yil 16-sentabrdagi PQ-4453-son “Yengil sanoatni yanada rivojlantirish va tayyor 
mahsulotlar ishlab chiqarishni rag’batlantirish chora-tadbirlari to’g’risida”gi Qarori.

Amaliyot shuni ko‘rsatadiki, ishlab chiqarish quvvatlarining o‘sishi bilan bir qatorda eksport samaradorligini 
yanada oshirish uchun mahsulotlarning qo‘shilgan qiymatini ko‘paytirish, tayyor mahsulotlar ulushini 
kengaytirish va milliy brendlarni rivojlantirish muhim ahamiyat kasb etadi. Mahalliy korxonalar uchun kalava 
ip va gazlama kabi mahsulotlar eksporti bilan bir qatorda, tayyor mahsulotlarni o‘z brendlari asosida xalqaro 
bozorlarga olib chiqish imkoniyatlarini kengaytirish istiqbolli yo‘nalishlardan biri hisoblanadi. Shu jihatdan, 
korxonalarda tizimli va ilmiy asoslangan xalqaro marketing strategiyalarini yanada rivojlantirish hamda ularni 
zamonaviy bozor talablariga moslashtirish eksport salohiyatini mustahkamlashga xizmat qiladi.

Shu nuqtai nazardan, yengil sanoat korxonalarida xalqaro marketing strategiyalarini shakllantirishga 
zamonaviy yondashuvlarni o‘rganish va ularni milliy sharoitga moslashtirish dolzarb ilmiy-amaliy vazifa 
hisoblanadi.

M A V Z U G A  O I D  A D A B I Y O T L A R  S H A R H I
Xalqaro marketing strategiyasi masalalari jahon iqtisodiy adabiyotida keng yoritilgan. F. Kotler va K. Keller 

marketing strategiyasini korxonaning maqsadli bozorlarni tanlash, qiymat taklifini shakllantirish va marketing-
miksni boshqarish orqali raqobat ustunligiga erishish jarayoni sifatida talqin qiladi3. Ular xalqaro bozorga 
chiqishda korxonaning bozorni tanlash, bozorga kirish usuli, marketing dasturi va tashkiliy tuzilma bo‘yicha 
tegishli qarorlar qabul qilishi zarurligini ta’kidlaydi.

T. Levittning 1983-yilda e’lon qilingan “Bozorlar globallashuvi” maqolasi standartlashtirish konsepsiyasining 
rivojlanishida muhim o‘rin tutadi4. Muallif texnologik taraqqiyot iste’molchilar ehtiyojlarining yaqinlashuviga 
xizmat qilishi hamda global miqyosda standartlashtirilgan mahsulotlardan foydalanish miqyos samarasi orqali 
muayyan ustunliklar yaratishi mumkinligini ilgari surgan.

M. Porter raqobat ustunligi strategiyalari — xarajatlar bo‘yicha yetakchilik, differensiatsiya va fokuslash 
— hamda qiymat zanjiri konsepsiyasini rivojlantirgan [3]. Shuningdek, uning xalqaro raqobatbardoshlikka 
bag‘ishlangan keyingi tadqiqotlarida mamlakatlarning raqobat ustunligini tushuntiruvchi “milliy olmos” modeli 
ishlab chiqilgan 5. Ushbu konsepsiyalar yengil sanoat kabi global qiymat zanjirlari bilan chambarchas bog‘langan 
tarmoqlarni tahlil qilishda muhim nazariy asos bo‘lib xizmat qiladi.

J.-J. Lamben bozorga yo‘naltirilgan boshqaruv konsepsiyasi doirasida strategik va operativ 
marketingning o‘zaro uzviy bog‘liqligini ko‘rsatib bergan6. I. Ansoff tomonidan taklif etilgan “mahsulot–
bozor” matritsasi esa bozorga kirish va o‘sish strategiyalarini tanlashda keng qo‘llaniladigan nazariy 
vositalardan biri hisoblanadi 7.

Milliy sharoitda yengil sanoat korxonalarining xalqaro marketing strategiyalarini shakllantirishda eksport 
salohiyati, raqobatbardoshlik, raqamli marketing, brending hamda zamonaviy bozor talablarini o‘zaro 
uyg‘unlashtirish muhim ahamiyat kasb etadi. Ayniqsa, raqamli transformatsiya va barqaror rivojlanish tamoyillarini 
marketing strategiyalariga tizimli integratsiyalash mazkur yo‘nalishdagi ilmiy-amaliy yondashuvlarni yanada 
rivojlantirish imkonini beradi. Shu jihatdan, yengil sanoat korxonalari uchun zamonaviy xalqaro marketing 
yondashuvlarini milliy iqtisodiy sharoitga moslashtirish mazkur tadqiqotning asosiy yo‘nalishini belgilaydi.

T A D Q I Q O T  M E T O D O L O G I YA S I
Tadqiqotda tizimli yondashuv, qiyosiy tahlil, abstrakt-mantiqiy fikrlash, induksiya va deduksiya, guruhlash, 

SWOT-tahlil hamda ekspert baholash usullaridan foydalanildi. Nazariy baza sifatida xalqaro marketing, strategik 
menejment va xalqaro savdo nazariyalari bo‘yicha xorijiy va mahalliy olimlarning ilmiy ishlari, me’yoriy-huquqiy 
hujjatlar, O‘zbekiston Respublikasi statistika organlari va “O‘zto‘qimachiliksanoat” uyushmasi ma’lumotlari, 
shuningdek, xalqaro tashkilotlar (WTO, ITC Trade Map) hisobotlari xizmat qildi. Mazkur maqola matnini 
tayyorlash va tahrirlash jarayonida sun’iy intellekt vositalaridan 10 foizgacha foydalanildi.

T A H L I L  V A  N A T I J A L A R
2026-yil 1-yanvar holatiga ko‘ra, respublikada 59,8 mingta sanoat korxonasi faoliyat yuritmoqda. Ularning 

tarmoq tuzilmasi tahlili shuni ko‘rsatadiki, korxonalar sonida eng yuqori ulush oziq-ovqat mahsulotlari ishlab 
chiqarishga (11,9 mingta yoki 20,0 %) to‘g‘ri keladi. Undan keyingi o‘rinlarni boshqa nometall mineral mahsulotlar 
ishlab chiqarish (13,8 %) va kiyim ishlab chiqarish (10,0 %) egallaydi.

3	 Kotler P., Keller K.L. Marketing Management. 15th ed. – Boston: Pearson, 2016. – 832 p.
4	  Levitt T. The Globalization of Markets // Harvard Business Review. – 1983. – Vol. 61, No. 3. – P. 92–102.
5	  Porter M.E. Competitive Advantage: Creating and Sustaining Superior Performance. – New York: Free Press, 1985. – 557 p
6	  Ламбен Ж.-Ж., Чумпитас Р., Шулинг И. Менеджмент, ориентированный на рынок. 2-е изд. – СПб.: Питер, 2008. – 720 с.
7	  Ansoff H.I. Strategies for Diversification // Harvard Business Review. – 1957. – Vol. 35, No. 5. – P. 113–124.

1-jadval. 
O‘zbekiston Respublikasida faoliyat yuritayotgan sanoat korxonalarining 

asosiy iqtisodiy faoliyat turlari bo‘yicha taqsimlanishi (2026-yil 1-yanvar holatiga)8

№ Iqtisodiy faoliyat turi Korxonalar soni, 
ming ta

Jamiga nisbatan 
ulushi, %

1 Oziq-ovqat mahsulotlari ishlab chiqarish 11,9 20,0
2 Boshqa nometall mineral mahsulotlar ishlab chiqarish 8,3 13,8
3 Kiyim ishlab chiqarish 6,0 10,0

4 Mashina va uskunalardan tashqari tayyor metall buyumlar 
ishlab chiqarish 4,8 8,0

5 Mebel ishlab chiqarish 4,1 6,9
6 To›qimachilik mahsulotlari ishlab chiqarish 3,7* 6,2
7 Boshqa faoliyat turlari 21,0* 35,1

Jami 59,8 100,0
Shu jumladan, yengil sanoat (3+6 qatorlar) 9,7* 16,2*

Yengil sanoatning asosiy tarmoqlari — kiyim ishlab chiqarish (6,0 mingta) va to‘qimachilik mahsulotlari 
ishlab chiqarish (taxminan 3,7 mingta) birgalikda olinganda, ular jami sanoat korxonalarining 16,2 foizini, ya’ni 
qariyb 9,7 mingta korxonani tashkil etadi. Bu ko‘rsatkich bo‘yicha yengil sanoat oziq-ovqat sanoatidan keyin 
ikkinchi o‘rinda turadi. Shuni ham hisobga olish kerakki, charm, charm buyumlari va poyabzal ishlab chiqarish 
“boshqa faoliyat turlari” tarkibiga kiritilgan, shuning uchun yengil sanoatning haqiqiy ulushi bundan ham yuqori 
ekanligini ta’kidlash mumkin.

Kiyim ishlab chiqaruvchi korxonalar soni to‘qimachilik korxonalariga nisbatan qariyb 1,6 baravar 
ko‘p. Bu holat tarmoqda xomashyoni qayta ishlashdan tayyor mahsulot ishlab chiqarishga o‘tish jarayoni 
kechayotganini, ya’ni qiymat zanjirida yuqori qo‘shilgan qiymatli bosqichlar rivojlanayotganini ko‘rsatadi. 
Kiyim ishlab chiqarish korxonalarining ko‘pchiligi kichik va o‘rta biznes subyektlari bo‘lib, ularning xalqaro 
bozorlarda o‘z brendlarini rivojlantirish, marketing bo‘limlari faoliyatini kengaytirish va xorijiy buyurtmalar 
bilan bir qatorda mustaqil savdo kanallarini shakllantirish imkoniyatlari mavjud.

Shunday qilib, yengil sanoat korxonalarining soni va iqtisodiyotdagi o‘rni yuqori bo‘lib, ularning xalqaro 
bozordagi raqobatbardoshligini yanada oshirish uchun ishlab chiqarish hajmi bilan bir qatorda marketing 
salohiyatini kuchaytirish — brend yaratish, raqamli savdo kanallarini o‘zlashtirish va xalqaro sertifikatlarga ega 
bo‘lish muhim ahamiyat kasb etadi. Mahalliy korxonalarning xalqaro marketing faoliyatidagi holati SWOT-tahlili 
asosida 2-jadvalda umumlashtirilgan.

2-jadval 
Mahalliy yengil sanoat korxonalari eksport marketingining SWOT-tahlili9

Kuchli tomonlar (S) Zaif tomonlar (W)

Mahalliy paxta xomashyosi bazasi va to›liq sikl («toladan 
kiyimgacha») imkoniyati

Eksport tarkibida yuqori qo‘shilgan qiymatli tayyor 
mahsulotlar ulushini yanada oshirish imkoniyatlarining 

mavjudligi.

Nisbatan arzon ishchi kuchi va energiya Xalqaro bozorda tan olinadigan milliy brendlarni rivojlantirish 
salohiyatining yuqoriligi.

Klaster tizimi orqali vertikal integratsiya Marketing tadqiqotlari va dizayn salohiyatini yanada 
rivojlantirish uchun keng imkoniyatlarning mavjudligi.

Davlat tomonidan eksportni qo›llab-quvvatlash choralari Raqamli marketing kompetensiyalarini rivojlantirish va 
takomillashtirish uchun muhim salohiyatning mavjudligi.

Imkoniyatlar (O) Tahdidlar (T)
YeI GSP+ imtiyozlari tizimi Osiyo ishlab chiqaruvchilari bilan kuchli narx raqobati

Paxtaning majburiy mehnatdan xoli deb tan olinishi va 
xalqaro boykotning bekor qilinishi Logistika xarajatlarining yuqoriligi (dengizga chiqish yo›qligi)

Xalqaro elektron savdo platformalarining rivojlanishi Ekologik va ijtimoiy standartlarning keskinlashuvi
MDH, Markaziy Osiyo bozorlariga yaqinlik va madaniy 

o›xshashlik Geosiyosiy vaziyat va valyuta kurslari o›zgaruvchanligi

8	  O‘zbekiston Respublikasi Milliy Statistika qo‘mitasi ma’lumotlari asosida muallif tomonidan tuzildi
9	  Muallif ishlanmasi

SWOT-tahlil natijalari mahalliy korxonalar uchun asosiy strategik vazifa — xomashyo va ishlab chiqarish 
ustunliklarini qiymat zanjirining yuqori qo‘shilgan qiymatli bosqichlari, ya’ni dizayn, brending va to‘g‘ridan-
to‘g‘ri sotuv bilan uyg‘unlashtirish ekanligini ko‘rsatadi. Ushbu vazifani amalga oshirishda SWOT-tahlil 
natijalarini strategik qarorlarga aylantirish imkonini beruvchi TOWS matritsasi yondashuvidan foydalanish 
maqsadga muvofiq. Unga ko‘ra, korxonalar ichki kuchli tomonlarini tashqi imkoniyatlarni ro‘yobga chiqarishga 
yo‘naltirishi (SO-strategiyalar), rivojlantirilishi lozim bo‘lgan jihatlarini esa mavjud imkoniyatlar hisobiga 
mustahkamlashi (WO-strategiyalar) mumkin.

Mahalliy xomashyo bazasi, ishlab chiqarish quvvatlari va klaster tizimi kuchli tomonlar sifatida, 
raqamli savdo kanallarining kengayishi, barqaror mahsulotlarga talabning o‘sishi va ta’minot zanjirlarining 
qayta shakllanishi esa tashqi imkoniyatlar sifatida qaralganda, ularni o‘zaro bog‘lovchi muhim omil aynan 
zamonaviy xalqaro marketing yondashuvlari hisoblanadi. Shu nuqtai nazardan, SWOT-tahlil natijalaridan 
kelib chiqqan holda zamonaviy yondashuvlarni amaliyotga joriy etishning asosiy yo‘nalishlarini quyidagicha 
keltirish mumkin.

Raqamli marketing. Xalqaro marketpleyslar (Amazon, Wildberries, Ozon, Trendyol va boshqalar) kichik 
va o‘rta korxonalarning vositachilarsiz xorijiy iste’molchiga chiqish imkoniyatlarini kengaytiradi. Ijtimoiy 
tarmoqlardagi vizual kontent, influenser-marketing va maqsadli reklama brend tanilishini nisbatan kam xarajat 
bilan oshirish imkonini beradi. Raqamli analitika esa talab tendensiyalarini real vaqt rejimida kuzatish va 
assortimentni tezkor moslashtirishga xizmat qiladi.

Barqarorlik va kuzatuvchanlik. Yengil sanoat mahsulotlarini ishlab chiqarishda organik paxta, qayta 
ishlangan tolalar, suvni tejovchi bo‘yash texnologiyalari hamda mahsulotning butun ishlab chiqarish zanjiri 
bo‘yicha kuzatuvchanligini ta’minlash rivojlangan bozorlarda raqobat ustunligini shakllantiruvchi muhim 
omillardan biri hisoblanadi.

Milliy o‘ziga xoslikni brending omiliga aylantirish. M. Porterning differensiatsiya strategiyasiga muvofiq, 
atlas, adras, ipak mahsulotlari, milliy naqsh va motivlar zamonaviy dizayn bilan uyg‘unlashtirilganda noyob 
differensiatsiya manbaiga aylanadi. Bu yondashuv mahalliy korxonalarga yuqori qiymatli nisha segmentlarda 
barqaror o‘rin egallash va mahsulotlarning o‘ziga xosligini kuchaytirish imkonini beradi.

Klaster darajasidagi hamkorlik. Mahalliy yengil sanoat korxonalarining katta qismi kichik va o‘rta biznes 
subyektlari bo‘lib, ular uchun marketing infratuzilmasini birgalikda rivojlantirish samarali yo‘nalishlardan 
biri hisoblanadi. Shu sababli klasterlar yoki tarmoq uyushmalari doirasida umumiy marketing xizmatlarini 
tashkil etish — bozor tadqiqotlarini olib borish, xalqaro ko‘rgazmalarda jamoaviy ishtirok etish, xorijda 
savdo uylari va omborlar tashkil etish — korxonalar eksport salohiyatini mustahkamlashga xizmat qilishi 
mumkin.

X U L O S A  V A  T A K L I F L A R
Tadqiqot natijalari yengil sanoat korxonalarining xalqaro bozordagi raqobatbardoshligini oshirish ishlab 

chiqarish quvvatlarini kengaytirish bilan bir qatorda, marketing, dizayn va brending salohiyatini tizimli 
rivojlantirish orqali yanada samarali ta’minlanishini ko‘rsatdi. Mazkur yo‘nalishda, ayniqsa, kichik va o‘rta biznes 
subyektlarining imkoniyatlarini kengaytirish, korxonalar, tarmoq uyushmalari va davlat darajasidagi chora-
tadbirlarni o‘zaro uyg‘unlashtirish muhim ahamiyat kasb etadi. Shundan kelib chiqib, O‘zbekiston yengil sanoati 
korxonalarida zamonaviy xalqaro marketing strategiyalarini shakllantirish va amaliyotga joriy etish bo‘yicha 
quyidagi takliflar ishlab chiqildi:

– yengil sanoat korxonalarida marketing va dizayn bo‘limlarini tashkil etish yoki ularning faoliyatini 
kuchaytirish, xalqaro marketing bo‘yicha malakali kadrlar tayyorlashni tarmoq ta’lim muassasalari bilan 
hamkorlikda yo‘lga qo‘yish;

– tarmoq uyushmasi negizida xorijiy bozorlar bo‘yicha tahliliy ma’lumotlar bazasi va umumiy marketing 
xizmatlari markazini tashkil etish;

– ekologik va ijtimoiy sertifikatlash xarajatlarini qisman qoplash mexanizmlarini yanada kengaytirish;
– milliy yengil sanoat mahsulotlari uchun yagona soyabon-brend ishlab chiqish va uni xalqaro ko‘rgazmalar 

hamda raqamli platformalarda keng targ‘ib qilish;
– kichik va o‘rta korxonalarning xalqaro marketpleyslarga chiqish imkoniyatlarini kengaytirish maqsadida 

eksport-logistika va raqamli marketing bo‘yicha maslahat xizmatlarini rivojlantirish.
Mazkur takliflarning izchil amalga oshirilishi yengil sanoat korxonalarining xalqaro marketing salohiyatini 

mustahkamlash, milliy brendlarning tashqi bozorlardagi taniluvchanligini oshirish va yuqori qo‘shilgan qiymatli 
tayyor mahsulotlar eksportini kengaytirishga xizmat qiladi.



IQ
T

IS
O

D
IY

O
T

Э
К
О
Н
О
М
И
К
А

E
C

O
N

O
M

Y
YA S H I L  I Q T I S O D I Y O T  VA  TA R A Q Q I Y O T

https://yashil-iqtisodiyot-taraqqiyot.uz614

2026-yil, oktabr. 10-son, I-qism

F O Y D A L A N I L G A N  A D A B I Y O T L A R  R O ‘ Y X A T I
1.	 O‘zbekiston Respublikasi Prezidentining 2022-yil 28-yanvardagi PF-60-son “2022–2026-yillarga 

mo‘ljallangan Yangi O‘zbekistonning taraqqiyot strategiyasi to‘g‘risida”gi Farmoni. — Qonunchilik 
ma’lumotlari milliy bazasi. — LexUZ. PF-60-son Farmon — LexUZ

2.	 O‘zbekiston Respublikasi Prezidentining 2019-yil 16-sentabrdagi PQ-4453-son “Yengil sanoatni yanada 
rivojlantirish va tayyor mahsulotlar ishlab chiqarishni rag‘batlantirish chora-tadbirlari to‘g‘risida”gi qarori. — 
Qonunchilik ma’lumotlari milliy bazasi. — LexUZ. PQ-4453-son qaror — LexUZ

3.	 Ansoff H. I. Strategies for Diversification // Harvard Business Review. — 1957. — Vol. 35, No. 5. — P. 
113–124. Bibliografik ma’lumot

4.	 Kotler P., Keller K. L. Marketing Management. — 15th ed. — Boston: Pearson Education, 2016. — 832 p. 
WorldCat bibliografik yozuvi

5.	 Ламбен Ж.-Ж., Чумпитас Р., Шулинг И. Менеджмент, ориентированный на рынок: учебник. — 2-е 
изд. — СПб.: Питер, 2008. — 720 с. — ISBN 978-5-91180-294-3. Elektron katalogdagi bibliografik yozuv

6.	 Levitt T. The Globalization of Markets // Harvard Business Review. — 1983. — Vol. 61, No. 3. — P. 92–102. 
Harvard Business Review — The Globalization of Markets

7.	 Porter M. E. Competitive Advantage: Creating and Sustaining Superior Performance. — New York: Free 
Press, 1985. — 557 p. — ISBN 978-0-02-925090-7. Google Books bibliografik yozuvi

8.	 Porter M. E. The Competitive Advantage of Nations. — New York: Free Press, 1990. — 855 p. — ISBN 
978-0-02-925361-8. Google Books bibliografik yozuvi

9.	 International Trade Centre. Trade Map: Trade Statistics for International Business Development [Elektron 
manba]. — ITC. ITC Trade Map rasmiy sayti

10.	 O‘zbekiston Respublikasi Milliy statistika qo‘mitasi. Rasmiy statistika ma’lumotlari [Elektron manba]. — 
Toshkent. Milliy statistika qo‘mitasi rasmiy sayti



Manzilimiz: Toshkent shahar, Mirzo Ulug‘bek tumani 
Kumushkon koʻchasi, 26-uy. 

Jurnal sayti: https://yashil-iqtisodiyot-taraqqiyot.uz

2026. № 10/1

Ingliz tili muharriri: Feruz HAKIMOV
Musahhih: Zokir ALIBEKOV 
Sahifalovchi va dizayner: Hasan MAQSUDOV

 © Materiallar koʻchirib bosilganda ““Yashil” iqtisodiyot va taraqqiyot” jurnali manba sifatida 
koʻrsatilishi shart. Jurnalda bosilgan material va reklamalardagi dalillarning aniqligiga mualliflar 

ma’sul. Tahririyat fikri har vaqt ham mualliflar fikriga mos kelamasligi mumkin. Tahririyatga 
yuborilgan materiallar qaytarilmaydi.

Jurnalga istalgan payt quyidagi rekvizitlar orqali obuna boʻlishingiz mumkin. Obuna boʻlgach, 
@iqtisodiyot_77 telegram sahifamizga toʻlov haqidagi ma’lumotni skrinshot yoki foto shaklida 
joʻnatishingizni soʻraymiz. Shu asosda har oygi jurnal yangi sonini manzilingizga joʻnatamiz.

Mazkur jurnalda maqolalar chop etish uchun quyidagi havolalarga
maqola, reklama, hikoya va boshqa ijodiy materiallar yuborishingiz mumkin. 

Materiallar va reklamalar pullik asosda chop etiladi. 
El.Pochta: sq143235@gmail.com

Bot: @iqtisodiyot_77
Tel.: 93 718 40 07

““Yashil” iqtisodiyot va taraqqiyot” jurnali 03.11.2022-yildan 
Oʻzbekiston Respublikasi Prezidenti Adminstratsiyasi huzuridagi

Axborot va ommaviy kommunikatsiyalar agentligi tomonidan
№566955 reyestr raqami tartibi boʻyicha roʻyxatdan oʻtkazilgan.

Litsenziya raqami: №046523. PNFL: 30407832680027


